
ᑯᒃᑭᑦᑕᐹᖅᑖᕈᑎᒃᓴᓂᒃ

Uqalimaariuqsaniq | Level 11
Uqalimaariuqsaniq is an Inuktitut reading program developed in Nunavut. This program is based 
on language-acquisition research from around the world. Uqalimaariuqsaniq is a sequential and 
progressive Inuktitut reading program that supports students in their development as readers. 

   
 
 
 

Book details
Level: 11
Text type: Fiction
Subjects/themes: Helping others, setting and achieving goals, ways to make money
Key features: Dialogue



ᑎᑎᕋᖅᑐᖅ ᓚᕆᓴ ᒪᒃᑖᓄᑦ

ᑎᑎᖅᑐᒐᖅᑐᖅ ᐋᓕ ᕼᐃᓐᑦᔅ   

ᒪᐃᑯ ᐃᓕᓐᓂᐊᖅᑐᖅ ᖁᕝᕙᓯᖕᓂᓕᖕᒥᒃ 
4-ᒥᒃ, ᑐᓴᕋᓐᓈᒐᓂᒡᓗ ᐱᐅᒃᓴᖅᑐᒻᒪᕆᐅᓪᓗᓂ! 
ᐱᖖᒍᐊᖅᐸᒃᑐᖅ ᐱᒋᐅᖅᓴᕙᑦᑐᓂᓗ 
ᐱᕕᖃᓕᑐᐊᕌᖓᒥ.

ᓇᒡᒐᔾᔭᐅᑕᒫᑦ ᐃᓕᓐᓂᐊᕌᓂᒃᑳᖓᒥ, 
ᐊᒋᐊᒐᕆᐅᖅᓴᖃᑦᑕᖅᑐᖅ. ᐊᐃᑉᐹᖑᓕᕌᖓᑦ, 
ᐊᓇᐅᓪᓚᕆᐅᖅᓴᕆᐊᖃᑕᐅᕙᒃᑐᖅ. 
ᐱᖓᔪᐊᖑᓕᕌᖓᑦ, ᐃᙱᕆᐊᖅᑐᖅᐸᒃᑐᖅ 
ᓄᓇᓕᖕᓂ ᐃᙱᖅᑎᑦ ᑲᑎᑦᑕᕌᖓᑕ. 

ᕿᑎᖅᑰᑦ ᐱᐅᒋᓂᖅᐹᖓ ᐱᓇᓱᐊᕈᓯᐅᑉ 
ᐃᓗᐊᓂ, ᕿᑎᖅᑰᑕᐅᓕᕌᖓᑦ 
ᑯᑭᑦᑕᐹᕆᐅᖅᓴᔭᖅᑐᖅᐸᒃᑲᒥ!

ᒪᐃᑯ ᑐᓴᕐᓈᖅᖢᓂ 
ᐊᓕᐊᓇᐃᒋᔭᖃᕕᒡᔪᐊᕐᒥᔪᖅ. ᐱᖓᓱᓂᒃ 
ᑎᑕᒃᑎᑕᖃᖅᑐᖅ ᓄᓇᓕᖕᓂ. ᐅᐸᐃᓐᓇᐅᔭᖅᑐᖅ 
ᑐᓴᕋᓈᖅᑎᑦᑎᓂᖃᓕᕌᖓᑕ. ᒪᐃᑯ 
ᑐᓴᕋᓐᓈᖅᑎᑦᑎᔨᙳᓛᕈᒪᕙᒃᑐᖅ ᑎᑕᒃᑎᓂ. 

ᐱᐅᒋᓂᖅᐹᖓ ᑯᑭᑦᑕᐹᖅ ᑎᑕᐅᑎᓕᒫᓂᑦ. 
ᒪᐃᑯ ᑕᐅᑐᒃᖢᓂ ᐊᓕᐊᓇᐃᒋᔭᖃᒻᒪᕆᒃᑐᖅ 
ᑯᑭᑦᑕᐹᖅᑎᓂᒃ ᐊᒡᒐᖏᑦ ᐊᐅᓚᑎᓪᓗᒋᑦ 
ᑕᑯᕋᓐᓂᕆᒐᒥᒋᑦ.

ᒪᐃᑯ ᑯᑭᑦᑕᐹᕆᐅᖅᓴᖃᑦᑕᓕᖅᑐᖅ 
ᐊᕐᕌᒍᓕᒫᑲᓴᒃ. ᑯᑭᑦᑕᐹᕆᐅᖅᓴᕙᒃᑐᑦ 
ᐃᓕᓐᓂᐊᕐᕕᐊᕈᓯᕐᒥ ᐃᓄᖃᙱᑦᑐᒥ 
ᐃᓕᓐᓂᐊᕌᓂᒃᑳᖓᑕ. ᓂᓪᓕᕈᑎᖏᓐᓂᒃ 
ᐊᔾᔨᒌᙱᑦᑐᓂᒃ ᖃᐅᔨᒪᔭᖃᐅᓕᖅᑐᖅ 
ᑎᑎᕋᖅᓯᒪᔪᓂᒡᓗ ᒪᓕᒍᓐᓇᑦᑎᐊᖅᖢᓂ. 
ᐃᓕᑦᑐᖅᑐᑯᓘᒐᒥ, ᐃᓕᓴᐃᔨᖓᑕᓗ 
ᐅᖃᐅᑏᓐᓇᐅᔭᖅᖢᓂᐅᒃ 
ᐱᓇᔪᑦᑎᐊᒃᑲᐅᓂᕋᖅᖢᓂᐅᒃ.

ᕿᑎᖅᑰᒻᒥ, ᒪᐃᑯ ᓯᕗᓪᓕᖅᐸᐅᓪᓗᓂ 
ᐃᓯᓚᐅᖅᐳᖅ ᑯᑭᑦᑕᐹᕆᐅᖅᓴᕐᕕᖕᒧᑦ. 
ᓂᕈᐊᖅᖠᖅᖢᓂ ᐃᓕᓐᓂᐊᕐᕕᐅᑉ 
ᑯᑭᑦᑕᐹᖁᑎᖏᓐᓂᑦ, ᓂᐱᑦᑎᐊᕆᒃᓯᑎᓐᓇᓱᓯᕙᐃᑦ 
ᓴᕕᒐᐅᔭᖏᑦ. ᐱᒃᑯᒍᓱᒃᐳᖅ ᐃᓕᓐᓂᐊᕐᕕᐅᑉ 
ᑎᑕᐅᑎᖓᓂᒃ ᐊᑐᕈᓐᓇᖅᑎᑕᐅᒐᒥ, ᑭᓯᐊᓂ 
ᐃᓱᒪᕗᖅ ᓇᖕᒥᓂᖅ ᑯᑭᑦᑕᐹᖃᕈᒪᓪᓗᓂ. 
ᑕᐃᒪᓐᓇ, ᐊᔪᕈᓐᓃᖅᓴᕈᓐᓇᕐᓂᖅᓴᐅᓇᔭᕋᒥ.

ᒪᐃᑯ ᐊᔪᕈᓐᓃᖅᓴᖅᑎᓪᓗᒍ, ᐃᓕᓴᐃᔨᓗ 
ᐊᓯᖏᓪᓗ ᓄᑕᖅᑲᑦ ᐃᓯᖅᐳᑦ. 
ᐊᔪᕈᓐᓃᖅᓴᕐᓂᐊᓵᕐᓂᖏᓐᓂ, ᒪᐃᑰᑉ 
ᐃᓕᓴᐃᔨᖓ ᑐᓴᖅᑎᑦᑎᕗᖅ. “ᐱᖃᓐᓇᕆᔭᕐᒪ 
ᐅᖃᖁᖕᒪᖓ ᐃᓕᔅᓯᓐᓄᑦ ᑯᒃᑭᑦᑕᐹᕐᒥᒃ 
ᓂᐅᕕᐊᒃᓴᖃᕐᓂᕋᖅᖢᓂ. ᐊᑐᖅᓯᒪᔫᒐᓗᐊᖅ, 
ᑭᓯᐊᓂ ᐃᓕᓐᓂᐊᕐᓗᓂ ᐱᐅᑦᑎᐊᖅᑐᖅ. 
ᓂᐅᕕᐊᒃᓴᕆᔭᖓ $100-ᒧᑦ.”

ᒪᐃᑯ ᖁᕕᐊᑦᑕᕕᒡᔪᐊᖅᐳᖅ. ᖃᐅᔨᒪᕗᖅ 
ᓂᐅᕕᕆᐊᖃᕐᓂᕐᒥᓂᒃ ᑕᐃᔅᓱᒥᖓ ᑯᒃᑭᑦᑕᐹᕐᒥᒃ!

ᐊᖏᕐᕋᒧᑦ ᐱᓱᒃᖢᓂ ᐃᓕᓐᓂᐊᕐᕕᖕᒥᑦ, 
ᒪᐃᑯ ᐃᓱᒪᐅᔭᖅᐳᖅ ᖃᔅᓯᓂᒃ 
ᑮᓇᐅᔭᖅᑖᕆᐊᖃᕋᔭᕐᒪᖔᕐᒥᓂᒃ 
ᓂᐅᕕᕈᓐᓇᖅᓯᓂᐊᕈᓂ ᑯᒃᑭᑦᑕᐹᕐᒥᒃ.  
$20-ᓂᒃ ᖁᕕᐊᓱᒡᕕᐅᑎᓪᓗᒍ 
ᐊᒥᐊᒃᑯᓚᐅᖅᓯᒪᒐᒥ. ᑮᓇᐅᔭᖅᑖᕋᔭᕐᒥᔫᒐᓗᐊᖅ 
ᓇᓪᓕᐅᑎᒍᓂ, ᑭᓯᐊᓂ ᓱᓕ ᑕᖅᑭᒐᓴᐅᔪᑦ 
ᓇᓪᓕᐅᑎᕕᖕᒐ.

ᐊᓄᕌᖅᑐᒻᒪᕆᐊᓘᕗᖅ. ᒪᐃᑰᑉ ᐊᒡᒐᖏᒃ 
ᑎᒍᒻᒥᕕᒡᔪᐊᖅᖢᓂᒋᒃ ᐳᐊᓗᒥᓂ 
ᐊᒡᒐᐃᔭᐃᖅᓯᕋᓱᒃᖢᓂ. ᐱᖅᓯᓕᖅᐸᓪᓕᐊᕗᖅ.

ᒪᐃᑯ ᐊᓂᖅᓴᐅᒥᕗᖅ ᓂᓪᓕᖅᖢᓂ. 
ᐱᖅᓯᓕᖅᐸᓪᓗ ᑕᕝᕙ ᐊᖓᔪᖅᑳᖏᓐᓄᑦ 
ᐳᐊᕐᕆᔭᖁᔭᐅᓂᐊᕆᓪᓗᓂ. ᐃᓱᒪᓕᖅᐳᕐᓕ!

ᐱᖅᓯᕈᓐᓃᖅᐳᖅ ᐱᓇᓱᐊᕈᓯᐅᑉ ᓄᙳᐊᓂ. 
ᓯᕙᑖᕐᕕᐅᓕᖅᑎᓪᓗᒍ, ᒪᐃᑯ ᐳᐊᕐᕆᓯᒥᓂᒃ ᐱᒐᒥ 
ᓯᓚᖅᑲᑎᒥᓄᐊᑲᑕᓕᖅᐳᖅ ᐳᐊᕐᕆᔭᕈᓐᓇᕐᓂᕋᖅᖢᓂ 
ᒪᔪᕋᐅᑎᖏᓐᓂᒃ ᖃᒧᑕᐅᔭᖏᓐᓂᒡᓗ 
$10-ᑖᖅᑎᑕᐅᒍᓂ. ᓯᓚᖅᑲᑎᖏᑦ ᖁᕕᐊᓱᒃᐳᑦ 
ᐃᑲᔪᖅᑕᐅᒐᒥᒃ. ᐅᓪᓛᓕᒫᖅ ᐳᐊᕐᕆᔭᖅᐳᖅ!

ᐊᖏᕐᕋᕋᒥ, ᒪᐃᑯ ᑮᓇᐅᔭᖅᑖᒥᓂᒃ 
ᓈᓴᐃᓕᖅᐳᖅ. ᐃᓚᓕᐅᑎᓪᓗᓂᒋᑦ 
ᖁᕕᐊᓱᒡᕕᖕᒥ ᐊᒥᐊᒃᑯᒋᓚᐅᖅᑕᖕᒋᑦ. 
$60-ᖃᓕᖅᐳᖅ.

“ᐅᐱᒋᕙᒋᑦ, ᐃᕐᓃᒃ!” ᒪᐃᑰᑉ ᐊᓈᓇᖓ 
ᐅᖃᖅᐳᖅ.

“ᐳᐊᕐᕆᔭᒃᑲᓐᓂᕐᓗᖕᒐ ᑭᓯᐊᓂ 
ᑯᒃᑭᑦᑕᐹᖅᑖᕈᓐᓇᕐᓂᐊᖅᑐᖓ!” ᒪᐃᑯ 
ᑭᐅᕗᖅ. 

“ᐳᐊᕐᕆᔭᒃᑲᓐᓂᕈᓐᓇᕐᓂᐊᖅᑐᑎᑦ 
ᐅᐊᑦᑎᐊᕈ, ᒫᓐᓇ ᐃᑲᔪᖅᑎᒋᔪᒪᑲᓚᐅᕋᒃᑭᑦ 
ᓂᕿᑖᕆᐊᖅᑐᓕᕈᒪ ᓂᐅᕕᕐᕕᖕᒧᑦ,” ᒪᐃᑰᑉ 
ᐊᓈᓇᖓ ᐅᖃᖅᐳᖅ. “ᐊᒃᓱᕈᕐᓇᕐᓂᐊᖅᑐᐊᓘᖕᒪᑦ 
ᐊᒡᔭᖅᓯᓇᓱᒡᓗᓂ ᒪᐅᔭᓯᐅᕐᓗᓂ.”

ᒪᐃᑯ ᐃᓱᒪᓕᕆᕗᖅ!

ᒪᐃᑯ ᑎᑎᕌᕐᔪᒃᖢᓂ ᐊᓕᓚᔪᒃᑯᑦ ᐃᒧᒐᒥᐅᒃ 
ᐃᒃᐱᐊᕐᔪᖕᒥᐅᑦᑎᐅᑎᓪᓗᓂᐅᒃ. ᖃᒧᑎᙳᐊᓂ 
ᐱᒐᒥᒋᒃ ᐊᓈᓇᒌᒃ ᓂᐅᕕᕐᕕᓕᐊᓕᖅᐴᒃ.

ᑎᑭᒻᒪᑎᒃ, ᐊᓕᓚᔪᖁᑎᓂ ᐊᑭᓐᓇᒧᑦ 
ᓂᕕᙵᖅᖢᓂᐅᒃ ᓄᓇᓕᖕᓄᑦ ᑐᓴᒐᒃᓴᒃᑯᕕᖕᒧᑦ.

ᒪᐃᑯᒃᑯᒃ ᐊᓈᓇᒌᒃ ᓂᐅᕕᐊᖕᒋᒃ 
ᐅᓯᓕᐅᑎᓪᓗᓂᔾᔪᒃ ᖃᒧᑎᙳᐊᕐᒧᑦ, ᒪᐃᑰᑉ 
ᐅᓂᐊᓕᖅᖢᓂᐅᒃ ᐊᖏᕐᕋᒧᑦ. ᐊᒃᓱᕈᕐᓇᕐᒪᑦ, 
ᑕᖃᓪᓗᓂ ᐊᖏᕐᕋᖅᐴᒃ ᐊᓈᓇᒌᒃ.

ᐃᓯᖅᖢᑎᒡᓗ, ᐅᖄᓚᐅᑦ ᓯᕙᓂᖅᐳᖅ.

“ᐊᓲᔪᑎᑦ,” ᒥᐊᓕ ᐅᖃᖅᐳᖅ, ᐃᓐᓇᖅ 
ᖃᓂᒋᔭᖓᓂ ᐊᖏᕐᕋᓕᒃ. “ᑕᑯᖅᑲᐅᒐᒃᑯ 
ᑎᑎᖅᑲᖁᑏᑦ ᓂᐅᕕᕐᕕᖕᒥ. ᐃᑲᔪᖅᑎᖃᕈᒪᒐᒪ 
ᓂᕿᑖᒃᑲ ᐊᖏᕐᕋᐅᑎᓗᒋᑦ.”

“ᐄᑦᑎᐊᒻᒪᕆ,” ᒪᐃᑯ ᑭᐅᕗᖅ. 
“ᖃᐃᓕᖅᐳᖓ!”

ᒪᐃᑯ ᑐᐊᕕᖅᖢᓂ ᓂᐅᕕᕐᕕᖕᒧᑦ ᐅᑎᖅᐳᖅ 
ᐅᐸᒃᐹᓗ ᒥᐊᓕ ᐹᒥ. ᐸᓚᐅᒑᖅᑕᖃᖅᖢᓂᓗ 
ᐊᖏᔪᒥᒃ, ᐅᖅᓲᑎᒃᓴᖓᓂᒡᓗ, ᐸᓚᐅᒑᓕᐊᒃᓴᖓᑕᓗ 
ᐃᓚᒃᓴᖏᓐᓂᒃ. ᒪᐃᑰᑉ ᐅᓯᓕᐅᑎᓪᓗᓂᒋᑦ 
ᓂᕿᑖᖏᑦ ᖃᒧᑎᙳᐊᕐᒥᓄᑦ ᐅᓂᐊᓕᖅᖢᓂᒋᑦ 
ᐊᖕᒋᕐᕋᖕᒐᓄᑦ. ᓯᕗᒧᖕᒪᑎᒃ, ᒥᐊᓕᐅᑉ 
ᐊᑭᓕᖅᖢᓂᐅᒃ $10-ᒥᒃ.

ᒪᐃᑯ ᐊᒡᔭᖅᓯᔾᔪᔾᔨᑲᑕᐃᓐᓇᖅᐳᖅ 
ᓂᕿᑖᕆᔭᐅᔪᓂᒃ ᓇᒧᕈᓘᔭᖅ ᓄᓇᓕᖕᓂ 
ᐅᓐᓄᒃᓴᓕᒫᖅ. ᓂᐅᕕᕐᕕᒃ ᒪᑐᑎᓪᓗᒍ, 
ᑕᖃᕕᒡᔪᐊᖅᖢᓂ ᑭᓯᐊᓂ ᖁᕕᐊᓱᑦᑎᐊᖅᐳᖅ. 
ᐊᓕᐊᓇᐃᒍᓱᒃᖢᓂ ᐃᑲᔪᑲᑕᒃᑲᒥ ᐃᓄᖕᓂᒃ 
ᑮᓇᐅᔾᔭᒃᓴᓪᓗᓂᓗ.

ᐊᖏᕐᕋᕋᒥ, ᒪᐃᑰᑉ ᑮᓇᐅᔭᓂ ᓈᓴᒃᑲᓐᓂᖅᐸᐃᑦ. 
ᓈᒻᒪᑦᑎᐊᖅᑐᑦ ᑯᒃᑭᑦᑕᐹᖅᑖᕈᑎᒋᔪᓐᓇᖅᓯᒐᒥᒋᑦ. 
“ᐊᓱᐃᓪᓛᒃ ᐱᔪᓐᓇᖅᓯᕙᕋ!” ᐃᓚᓂ ᐅᖃᐅᑎᕙᐃᑦ.

ᑯᒃᑭᑦᑕᐹᕆᐅᖅᓴᔨᒋᖃᑦᑕᖅᑕᓐᓂ 
ᐅᖄᓚᕝᕕᒋᓯᑲᐅᑎᒋᓪᓗᓂᐅᒃ. ᐅᑕᖅᑭᔪᓐᓇᐃᓪᓕᑦᑎᐊᖅᐳᖅ 
ᐊᔪᕈᓐᓃᖅᓴᕆᐊᒃᓴᖅ ᓇᖕᒥᓂᖅ ᑯᑭᑦᑕᐹᕐᒥᓄᑦ! 

ᒪᐃᑯ ᑐᓲᔭᐃᓐᓇᖅᐳᖅ ᑯᑭᑦᑕᐹᖃᕐᓂᕐᒥᒃ ᓇᖕᒥᓂᖅ.  
ᒪᐃᑯ ᒪᓕᑲᑕᒃᓯᐅᒃ ᖃᓄᕈᓘᔭᖅ ᑮᓇᐅᔾᔭᒃᓴᕋᓱᒃᑎᓪᓗᒍ ᓄᓇᒥᓂ  

ᑐᓱᒋᔭᒥᓂᒃ ᐱᔪᓐᓇᖅᓯᓇᓱᒃᑎᓪᓗᒍ!


